
Intervistë me Ambasadoren e SHBA në Maqedoni, Gillian Milovanovic 
 
Si e vlerësoni procesin politik dhe zhvillimet e përgjithshme në Maqedoni, 
kur dihet se Maqedonia gjendet para një sfide të madhe - ftesën për 
anëtarësim në NATO në Samitin e Bukureshtit? 
 
Në Procesin e Planit Aksional për anëtarësim në NATO, Maqedonia në kuadër të 
gamës së përgjithshme të kritereve ka bërë progres që le përshtypje. Gjatë 
muajve të fundit lidershipi i Maqedonisë ka bërë disa hapa të rëndësishëm për  
realizimin e reformave kyç dhe të nevojshme, me qëllim të prezantimit të një 
kandidature më të mirë të mundshme për anëtarësim në NATO. Kjo ka kërkuar 
një frymë bashkëpunimi midis Qeverisë dhe partive politike opozitare, dhe ato 
bashkarisht e ndajnë këtë sukses.  
Tani është i nevojshëm një progres i vazhdueshëm në luftimin e korrupcionit, në 
planin e implementimit të Marrëveshjes së 29 Majit dhe Marrëveshjes së Ohrit. 
Nëse të gjitha partitë munden të punojnë së bashku sa i përket këtyre çështjeve,  
ashtu siç kanë bërë në ballafaqimin me sfidat e kaluara, atëherë Maqedonia do të 
prezantohet si një vend i fortë kandidat për në NATO në Samitin e Bukureshtit. 
Me këtë liderët politik të vendit do të dëshmojnë se kanë respektuar mandatin e 
popullit, i cili në shumicë të madhe e mbështet anëtarësimin në NATO. 
 
Në një pronocim të fundit (intervista në A1 ) keni deklaruar se deri në 
fund të janarit të 2008 është afati që Maqedonia duhet të finalizojë të 
gjitha çështjet e hapura dhe reformat e lidhura me anëtarësimin në 
NATO. A mendoni se është përmbushur ky obligim nga autoritetet 
vendore ? 
  
Përparime domethënëse janë bërë, por ende ka punë. Çështja kyç tash do të jetë 
”sprinti deri në finish” siç deklaroi ambasadorja  amerikane në NATO, Viktorija 
Nuland gjatë vizitës vitin e kaluar, çka do të  thotë të vazhdohet lufta kundër 
korrupcionit dhe implementimi i Marrëveshjes së 29 Majit. Maqedonia nuk duhet 
të lërë ndonjë dozë dyshimi rreth gatishmërisë së saj për t`ju bashkangjitur 
NATO-s. Sa më shumë dëshmi që mund të jepen se ky shtet funksionon mirë dhe 
ka institucione të forta demokratike në vend që mundëson një dialog konstruktiv 
politik në mes të gjithë partive politike, aq më të mëdha janë mundësitë që 
Maqedonia të marrë ftesë për anëtarsim në NATO.    
   
Në të shumtën e rasteve thirreni në Marrëveshjen e Majit, e cila 
komentohet në forma të ndryshme nga spektri politik. Kjo marrëveshje 
sidomos për dy çështje po zvarritet, për ligjin për përkujdesje 
institucionale për viktimat shqiptare të luftës dhe ligji për gjuhën shqipe. 
Cili është komenti juaj rreth kësaj ? 
 
Të dyja anët janë duke u takuar për këto çështje dhe janë duke punuar për t`i 
zgjidhur ato. Unë i inkurajoj të dyja palët të vazhdojnë kështu dhe të jenë të 
hapura për gjetjen e kompromiseve për të zgjidhur të dyja çështjet. Unë besoj do 
të jetë e mundshme që të arrihen zgjidhje që do t`i kënaqin të dyja palët, dhe 
ato duhet të arrihen. 
 
Partitë politike shqiptare kanë ashpërsuar tejmase raportet e tyre, duke 
rikthyer tensionet e krijuara gjatë zgjedhjeve të 2006, kur për uljen e 
tensioneve u detyruat të dilni në terren. Thaçi dhe Ahmeti asesi të 
takohen, kur dihet se ky i pari në shumë raste ka bërë ofertë për takim. A 
është i nevojshëm një takim i tillë ? 

Takimi sa për hatër të opinionit është një takim me vlera të kufizuara. Ajo që vlen 
për t’ u bërë është realizimi i një takimi me qëllim të ndërtimit të shprehisë të 
bashkëpunimit dhe për të arritur rezultate të vërteta për qytetarët.  
Unë besoj se është me rëndësi që lidershipi i partive politike në Maqedoni 
bashkarisht të diskutojnëë rrugën më të mirë për të ardhmen e vendit. Takimet e 
fundit të liderëve kanë shërbyer si vend i mirë për këtë qasje, dhe ne i 
mbështesim këto përpjekje.Ata tregojnë se çka është e mundur kur liderët nga 
partite e  ndryshme takohen dhe fokusohen në punën e rëndësishme për vendin. 
Unë besoj se gjithmonë është e dobishme për partitë në koalicionin qeverisës të 
diskutojnë me partitë në opozitë, posaçërisht kur diskutimet e tilla përqëndrohen 
në çështje të përbashkëta që i përkasin elektoratit të secilit prej tyre.  
 
Çështja e emrit është një shqetësim për Maqedoninë sa i përket marrjes 
së ftesës për anëtarësim në NATO. A vazhdon të mbetet pengesë vetoja e 
paralajmëruar e  Greqisë, e cila kërkon lëshime nga Shkupi zyrtar për 
ndryshimin e emrit kushtetues të vendit ? 
 
Marrëveshja e përkohshme e vitit 1995 e cila lejon pranimin e Maqedonisë me një 
emër provizor në organizatat ndërkombëtare, mbetet valide. Çështja e emrit nuk 
është njëri nga kriteteret për anëtarësim në NATO. Sidoqoftë, liderët grek kanë 
shprehur synime për vendosjen e vetos kundër hyrjes të Maqedonisë në NATO, 
sipas kushteve të dakorduara në vitin 1995. Shtetet e Bashkuara të Amerikës 
vazhdojnë ta njohin Maqedoninë me emrin e saj kushtetues dhe ne besojmë se 
Maqedonia dhe Greqia duhet të dyfishojnë përpjekjet për të arritur një zgjidhje 
nëpërmjet procesit të Kombeve të Bashkuara. 
 
Cili do të ishte mendimi apo vlerësimi juaj  për zërat dhe kërkesat e 
faktorëve të ndryshëm politik për organizimin e zgjedhjeve të 
parakohshme në  Maqedoni  ? 
 
Ky është një vendim që merret nga qytetarët dhe liderët e partive politike në 
Maqedoni.  Në sjelljen e vendimit besoj se ata do ta kenë parasysh jo vetëm 
aspektin e partive politike por edhe do të kenë kujdes për afatet e ndryshme, se 
do t’i masin të gjitha reformat dhe implementimin që duhet të bëhet, dhe do të 
vlerësojnë përparsitë dhe mangësitë e zgjedhjeve të parakohshme.   
 
Kosova vazhdon të jetë një çështje e ndjeshme dhe relevante në rajon.Si 
i shihni zhvillimet atje kur dihet se procesi po merrë fundin duke 
kurorëzuar kosovën  të pavarur sipas planit të Ahtisarit ? 
 
Ne besojmë se zgjidhja e statusit të Kosovës do të promovojë siguri dhe 
prosperitet në tërë rajonin dhe se plani i Ahtisarit mbetet baza më e mirë për të 
ecur përpara. 
 
Naser Pajaziti 

